Thema: Cymru a Chymreictod/Edrych i’r dyfodol 
11.12.82: Iwan Llwyd
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl
Mae bron pawb sy’n astudio Llenyddiaeth Gymraeg ar gyfer arholiadau TGAU yn darllen  ‘11.12.82’  gan Iwan Llwyd.’ Mae’n gerdd eithaf trist ei naws ar y cyfan, cerdd sy’n edrych yn ôl dros saith canrif at farwolaeth Llywelyn ap Gruffudd, tywysog annibynnol olaf Cymru. 
Sleid 2: Y llinellau isod o’r gerdd a llun
Mae’r bardd yn cofio diwrnod y buodd yng Nghilmeri lle lladdwyd Llywelyn, yn sefyll wrth ei gofeb. Roedd hi’n ddiwrnod diflas ac oer o Aeaf, ac roedd fel petai'r awyr a’r coed yn teimlo’r un tristwch â’r bardd wrth edrych yn ôl dros hanes Cymru a’r golled a gafwyd yn 1282,.
Daeth saith canrif ynghyd yn oerfel Cilmeri,
 ar dail yn diferu atgofion: 
saith canrif o sôn am orchestion hen oesau, a'r dydd yn gymylau gwelwon: 
Ar ôl 1282 brenin Lloegr oedd mewn gwirionedd yn rheoli Cymru. Pasiwyd deddfau di-ri yn erbyn y Cymry, i geisio lladd yr iaith a newid natur y bobl. Ond fel mae Dafydd Iwan yn ganu, ‘Dŷn ni yma o hyd’. Faint o werth sydd yna mewn edrych yn ôl? Rydyn ni’n byw yng Nghymru’r unfed ganrif ar hugain (21ain). Mae Llywelyn wedi marw ers dros 700 o flynyddoedd.
Sleid 3: Y llinellau isod o’r gerdd a llun
Ym mhennill olaf ei gerdd mae Iwan Llwyd yn dod i’r un casgliad. Mae ganddo faban bach, ac mae gwaedd y baban yn ddigon i newid naws y diwrnod - mae ’na ganrif newydd yn eu hwynebu, a her newydd o’u blaenau - sef byw yng Nghymru fel mae hi heddiw. Gwrandewch ar y pennill olaf,
... yna bloeddiodd y baban a thoddi'r gaeafddydd, 
a chwalu'r distawrwydd,
a her canrif newydd yn nychryn ei waedd. 
Sleid 4: Llun o Harri’r VIII
Ar ôl i Harri’r VIII basio’r Deddfau Uno yn 1536 a 1542 roedd yr iaith Gymraeg a’r Cymry i ryw raddau yn cael eu trin yn israddol. Saesneg oedd iaith popeth swyddogol. Pasiwyd deddfau llym yn erbyn y Cymry. Mae hi dal yn gyfreithlon i saethu Cymro gyda bwa saeth os ydy o yn ninas Caer ar ôl hanner nos. Mae hi hefyd yn gyfreithlon i saethu Cymro gyda bwa hir yn Henffordd (Hereford) ar ddydd Sul! 
Fel Cymry mae’n ddiddorol i edrych yn ôl ar ein hanes, a gweld be sydd wedi digwydd i ni, a synnu o’r newydd ein bod ni dal yma ac yn dal i siarad yr iaith Gymraeg. Mae’n bwysig nad ydyn ni’n  canolbwyntio ar yr hyn a fu, ond edrych ymlaen at y dyfodol gyda gobaith. Mae gan bob un ohonon ni rôl i chwarae.
Sleid 5: Cristnogion yn Tsieina (dwedwch China)
Mae’n hawdd meddwl hefyd mai rhywbeth yn perthyn i hanes ydy Cristnogaeth. Roedd Iesu’n byw ar y ddaear dros ddwy fil o flynyddoedd yn ôl. Ond nid edrych yn ôl mae Cristnogion y byd, edrych i’r dyfodol. Mae Cristnogaeth yn tyfu mewn gwledydd fel De Corea a Tsieina. Amcangyfrifwyd y byddai mwy o Gristnogion yn Tsieina nag America erbyn 2030. Er bod Tsieina yn swyddogol yn wlad atheistiaidd, hynny ydy gwlad di-gred, mae tua 58 miliwn o Gristnogion yno, gyda’r nifer yn tyfu bob blwyddyn.
Mae yna ddeddfau llym wedi eu pasio yn erbyn Cristnogion Tsieina, Does ganddyn nhw ddim perffaith ryddid i addoli, weithiau mae’r llywodraeth yn eu carcharu ac yn chwalu eu heglwysi ond mae’r eglwys yn dal i dyfu. Maen nhw yno o hyd!
Sleid 6: Yr adnodau isod 
Pam eu bod yn dal ati i droi at Gristnogaeth yn wyneb gelyniaeth y llywodraeth a’r peryglon maen nhw’n wynebu? Dyma adnod o’r Beibl sy’n ateb y cwestiwn,
Dw i'n anghofio beth sydd tu cefn i mi ac yn canolbwyntio fy holl egni ar beth sydd o'm blaen i. 14 Fel taswn i mewn ras, dw i'n rhedeg at y llinell derfyn gyda'r bwriad o ennill! Dw i am ennill y wobr sydd gan Dduw ar ein cyfer ni. Ei alwad i'r nefoedd o achos beth wnaeth y Meseia Iesu. (Philipiaid 3:13-14)
Oes, mae peth gwerth mewn dysgu gwersi o’r gorffennol, ond rhaid i ni i gyd edrych ymlaen at y dyfodol yn obeithiol.
· Gweddïwn:  Ein Tad, Diolch i Ti am ein gwlad ac am ein hiaith. Diolch am ein beirdd a’n llenorion. Diolch am bopeth wyt ti’n rhoi i ni o ddydd i ddydd. Er bod edrych i’r gorffennol yn gallu ein gwneud ni yn drist, helpa ni i edrych ymlaen at y dyfodol gyda gobaith. Diolch bod pobl o hyd yn siarad Cymraeg, diolch bod pobl o hyd yn troi at Gristnogaeth. Helpa ni i weld y darlun mawr ac i feddwl am gwestiynau dwfn bywyd. Yn enw Iesu, Amen.

